भारत सरकार
रेल मंत्रालय
राज्‍य सभा
08.02.2019 के
तारांकित प्रश्‍न सं. 74 का उत्‍तर

  रेल यात्रियों की संख्या में वृद्धि और रेल अवसंरचना का विस्तार
*74. सुश्री सरोज पाण्डेयः 
क्या रेल मंत्री यह बताने की कृपा करेंगे किः
(क) 
रेल यात्रियों की वर्तमान संख्या की तुलना में वर्ष 2020 तक उनकी संख्या में कितनी वृद्धि होने की संभावना है;

(ख) 
क्या सरकार ने इस वृद्धि को ध्यान में रखते हुए रेल अवसंरचना का विस्तार करने के लिए कोई कार्य योजना बनायी है; और
(ग) 
यदि हां, तो तत्संबंधी ब्यौरा क्या है?

उत्‍तर
रेल, कोयला, वित्‍त और कारपोरेट कार्य मंत्री (श्री पीयूष गोयल)
(क) से (ग): एक विवरण सभा पटल पर रख दिया गया है।
******
रेल यात्रियों की संख्‍या में वृद्धि और रेल अवसंरचना के विस्‍तार के संबंध में दिनांक 08.02.2019 को राज्‍य सभा में सुश्री सरोज पाण्‍डेय के तारांकित प्रश्‍न सं.74 के भाग (क) से (ग) के उत्‍तर से संबंधित विवरण।
(क): वित्‍त वर्ष 2018-19 में यात्रियों की संख्‍या के संशोधित अनुमान और संभावित बढ़ोतरी के आधार पर, वित्‍त वर्ष 2019-20 में यात्रियों की संख्‍या 8428 मिलियन होने का अनुमान है।
(ख) और (ग): यात्री और माल यातायात दोनों में संभावित बढ़ोतरी को संभालने के उद्देश्‍य से, भारतीय रेल द्वारा अवसंरचना संबंधी निम्‍नलिखित पहल कार्य किए गए हैं:
· रेलवे द्वारा पिछले पांच वर्षों के दौरान किए गए औसत वार्षिक पूंजी व्‍यय में दो गुणा से ज्‍यादा की वृद्धि हुई है। 2009-2014 की अवधि के दौरान किए गए 45979.66 करोड़ रुपये की खर्च की तुलना में यह 2014-2019 के दौरान बढ़कर 100274.37 करोड़ रुपये रहा। इससे क्षमता संवर्धन के लिए नई तथा चालू परियोजनाओं का तेज गति से कार्यान्‍वयन हुआ। 
· 503 परियोजनाओं के जरिए रेल अवसंरचना का विस्‍तार किया गया है जिसमें 183 नई लाइन, 57 आमान परिवर्तन और 263 दोहरीकरण परियोजनाएं शामिल हैं। ये परियोजनाएं योजना/स्‍वीकृति/निष्‍पादन के विभिन्‍न चरणों में हैं।
· दो डेडीकेटेड फ्रेट कॉरिडोर (ईस्‍टर्न और वेस्‍टर्न डेडीकेटेड फ्रेट कॉरिडोर) परियोजनाएं क्रियान्‍वित की जा रही हैं। इससे न केवल मालगाड़ियों के लिए अतिरिक्‍त क्षमता का सृजन होगा बल्‍कि भारतीय रेल के मौजूदा नेटवर्क पर इन मार्गों में यात्री गाड़ियों के लिए क्षमता भी रिलीज होगी। इस परियोजना को चरणों में मार्च 2020 तक पूरा करने का लक्ष्‍य रखा गया है।
· इसके अलावा, भारतीय रेलवे यात्रियों की आवश्‍यकताओं को पूरा करने के लिए ऊपरी पैदल पुलों, उच्‍च स्‍तरीय प्‍लेटफार्मों, बायो-टॉयलेट, रिटायरिंग रूम आदि सहित स्‍टेशनों पर बेहतर सुविधाएं मुहैया कराने के लिए प्रयासरत है।
यात्रियों की मांग को पूरा करने के लिए रेल अवसंरचना, क्षमता और सुविधाओं का सृजन, संवर्द्धन तथा विस्‍तार करना एक सतत प्रक्रिया है।

*****
